Moses 3

Moses a’r llwyn yn llosgi.

Ydych chi’n cofio sut oedd Moses yn fugail yng ngwlad Midian y tro dwetha cwrddon ni â fe? Y tro yma dyn ni’n mynd i weld ychydig mwy o gynllun Duw      ar ei gyfer, a sut roedd rhaid iddo wneud pethau rhyfedd iawn er mwyn bod yn ufudd i Dduw.  Mae’r hanes yn dod o’r Hen Destament, o lyfr Exodus.

Roedd Moses yn byw mewn gwlad o’r enw Midian. Roedd yn gofalu am ddefaid ei dad-yng-nghyfraith yn agos i fynydd Horeb pan welodd rywbeth rhyfedd.  Roedd llwyn yn llosgi... wel roedd fflamau yn dod ohono, ond doedd e ddim fel petai e’n llosgi!  Aeth yn nes, a gweld bod y llwyn yn wyrdd er ei fod yn llosgi!

Dyma lais o’r llwyn a galw ei enw - “Moses! Moses!”

“Dyma fi” atebodd Moses.

“Paid â dod yn nes,” meddai Duw.  ”Tyn dy esgidiau, achos mae’r lle rwyt ti’n sefyll arno yn dir sanctaidd.  Duw dy dadau ydw i, Duw Abraham, Isaac a Jacob.”

Roedd Moses yn crynu yn ei sandalau erbyn hyn, a chuddiodd ei wyneb. Duw oedd hwn oedd yn siarad, ac yn siarad ag e.  Pam?

Dwedodd Duw ei fod wedi clywed gwaedd ei bobl, pobl Israel, oedd yn gaethweision yn yr Aifft.  Roedd wedi gweld sut roedden nhw’n cael eu camdrin, a chymaint roedden nhw’n ddiodde.  Roedd e’n mynd i’w hachub nhw a mynd â nhw i wlad lle roedd digon o bopeth. Gwlad lle roedd llaeth a mêl yn llifo oedd hon, meddai.

.

Roedd Moses siwr o fod yn meddwl “Grêt! Da iawn! Ond beth sy gan hyn i wneud â fi?”

Dwedodd Duw wrtho ei fod e’n mynd i’w anfon e at Pharo, brenin yr Aifft, er mwyn iddo achub ei bobl.  Roedd e am iddo fynd at arweinwyr pobl Israel, a dweud wrthyn nhw beth oedd wedi digwydd a beth roedd e wedi dweud wrtho. Byddai’r arweinwyr yn mynd gyda fe wedyn i weld Pharo.

Pwy oedd e i fynd at Pharo? Roedd ofn arno. Beth petai neb yn ei gredu? 

Dangosodd sut i wneud tri peth fyddai’n dangos mai Duw oedd wedi ei anfon.

Yn gyntaf, dwedodd wrtho am daflu ei ffon ar y llawr. Trodd honno’n neidr! Roedd Moses eisiau rhedeg i ffwrdd, ond dwedodd Duw wrtho am godi’r neidr wrth ei chwt!  Pan wnaeth hyn trodd yn ffon eto!

Yn ail, dwedodd wrtho am roi ei law dan ei glogyn, a phan dynnodd hi allan roedd yn wyn, wyn ac yn llawn gwahanglwyf.  Dwedodd Duw wrtho am ei rhoi yn ôl dan ei glogyn, a phan dynnodd hi allan y tro yma roedd hi’n iawn ac yn iach eto!

Os byddai’r arweinwyr yn dal i’w amau, roedd i ddangos un arwydd arall iddyn nhw.  Roedd i arllwys dŵr o’r afon Nîl ar y ddaear sych a byddai’n troi’n waed!

O diar!  Roedd Duw o ddifri ynglŷn â hyn i gyd! Ond doedd Moses ddim eisiau mynd o gwbl! Chwiliodd am un esgus arall. “Dw i ddim yn siaradwr da iawn, a fydd neb yn gwrando arna i.” meddai.

Dyma Duw yn ei atgoffa mai fe oedd wedi rhoi’r gallu i siarad iddo.

“Arglwydd, plîs wnei di anfon rhywun arall!” plediodd.

Roedd Duw yn grac gyda Moses a dwedodd wrtho y gallai fynd â’i frawd Aaron gyda fe i wneud y siarad. Roedd i fynd â’i ffon gyda fe hefyd, a byddai e’n dweud wrtho beth i’w ddweud a’i wneud.Doedd dim dianc felly!

Gwnaeth Moses beth ddwedodd Duw wrtho. Aeth i weld Pharo er mwyn achub ei bobl yr Israeliaid.

Gweddïwn,

Arglwydd, diolch fod Moses wedi gwrando arnat ti ac wedi mynd at Pharo. Helpa ni i gofio bod gyda ti gynlluniau pendant ar gyfer pob un ohonon ni, a helpa ni i fod yn ufudd i ti. Amen 

Row Robinson

cyf. Bethan Teify

